
ЎзКУФК Раёсатининг 
2015 йил “ 31 ”мартдаги  21-53 “с”-сон 

 қарорига илова
Ўзбекистон касаба уюшмалари Федерацияси тизимидаги бошланғич ташкилотлар ўртасида ўтказиладиган «Энг намунали бошланғич 
ташкилот» кўрик-танлови тўғрисида Низом 
(янги таҳрири)
I. УМУМИЙ ҚОИДАЛАР

1.1. Ушбу Низом Ўзбекистон касаба уюшмалари Федерацияси тизимидаги бошланғич ташкилотлар ўртасида “Энг намунали бошланғич ташкилот” кўрик-танловини ўтказиш тартибини белгилайди.
II. КЎРИК-ТАНЛОВНИНГ МАҚСАД ВА ВАЗИФАЛАРИ
2.1. «Энг намунали бошланғич ташкилот» кўрик-танлови:

фаолияти намунали йўлга қўйилган бошланғич ташкилотларни аниқлаш ҳамда рағбатлантириш, уларнинг илғор иш тажрибаларини оммалаштириш;

корхона, ташкилот ва муассасаларни ижтимоий-иқтисодий ривожлантиришда бошланғич ташкилотларнинг фаол иштирокини таъминлаш;

бошланғич ташкилотлардаги касаба уюшмаси фаолларининг профессионал даражасини ошириш, уларда ижодкорлик қобилиятини шакллантириш;

касаба уюшмалари фаолларини, шунингдек ёшларни касаба уюшмалари ташкилотлари фаолиятига кенг жалб этиш мақсадида ўтказилади.

2.2. Кўрик-танловни ўтказиш орқали бошланғич ташкилотларда:

жамоа шартномаларини тармоқ келишувларига мослаштирган ҳолда тузилиши ҳамда иш берувчилар билан ҳамкорликда уларнинг бажарилишини таъминлашга;

жамоа шартномалари бажарилишини йил якунлари бўйича меҳнат жамоаларининг умумий йиғилишлари (конференциялари)да муҳокама этиб борилишига; 

бандликни таъминлаш ҳамда янги иш ўринларини яратиш, муносиб иш ҳақи тўланиши жараёнида касаба уюшмаларининг иштирокини таъминлашга;

ходимлар учун хавфсиз ва қулай меҳнат шароитлари, шунингдек маиший шароитлар яратилишига;

ходимлар ва иш берувчилар ўртасидаги меҳнат муносабатларида меҳнат қонунларига риоя этилишини таъминлашга;

фаолиятни устав талаблари ва меъёрий ҳужжатлар асосида тўғри ва самарали ташкил этилишига;

ихтиёрларида қолдирилган маблағлардан тасдиқланган сметаларга мувофиқ мақсадли фойдаланилишига;

ходимлар ва уларнинг оила аъзоларини соғломлаштириш, жисмоний тарбия ва спорт билан шуғулланишлари учун шароит яратилишига;

фаолияти ошкоралигини таъминлаш йўналишларидаги ишларни намунали ташкил этилишига ҳамда пировард натижада уларнинг фаолият самарадорлиги оширилишига эришилади.
III. КЎРИК-ТАНЛОВ ШАРТЛАРИ
3.1. Кўрик-танловда иштирок этаётган бошланғич ташкилотлар орасидан ғолибларни аниқлашда касаба уюшмалари фаолиятининг қуйидаги йўналишларида амалга оширилган ишлар асосий омил ҳисобланади:

жамоа шартномасининг тузилиши, унинг бажарилишини йилда камида бир марта меҳнат жамоаси умумий йиғилиши (конференцияси)да муҳокама этилиши;

меҳнат ва меҳнат муҳофазаси масаласида бошланғич ташкилот томонидан жамоатчилик назоратининг амалга оширилиши, корхона (ташкилот, муассаса)да ходимлар учун яратиб берилган меҳнат ва маиший шароитлар;

касаба уюшмаси аъзоларининг ҳуқуқий саводхонлиги ва маданиятини юксалтириш, уларнинг меҳнат ҳуқуқларини ҳимоя қилиш борасида олиб борилган ишлар;

корхона (ташкилот, муассаса)да меҳнат муносабатларининг тартибга солинишида касаба уюшмасининг иштироки;
касаба уюшмаси аъзоларининг маънавиятини юксалтириш, уларни жисмоний тарбия ва спортга кенг жалб қилиш борасидаги ишлар;
касаба уюшмаси аъзолик бадаллари тушумининг тўлиқлиги таъминланиши;
ходимлар ва уларнинг оила аъзоларини соғломлаштириш ишлари;
касаба уюшмаси ташкилотида ташкилий ишлар борасида амалга оширилаётган ишлар, жумладан иш режасининг тўғри тузилиши ва бажарилиши, касаба уюшмаси фаолларини ўқитиш, малакасини ошириш ишлари, ахборот-услубий ишлар, бошланғич ташкилотда иш юритишнинг ташкил этилиши;
корхона (ташкилот, муассаса)да бошланғич ташкилот фаолияти учун шарт-шароитлар яратилиши, фаолиятга ахборот-коммуникация технологияларининг жорий этилиши.

IV. КЎРИК-ТАНЛОВНИ ТАШКИЛ ЭТИШ 
ҲАМДА ЎТКАЗИШ ТАРТИБИ

4.1. Кўрик-танлов икки йилда бир марта ўтказилади.

4.2. Кўрик-танловда Ўзбекистон касаба уюшмалари Федерацияси тизимидаги барча бошланғич касаба уюшмалари ташкилотлари иштирок этиши мумкин.

Юқори касаба уюшмалари органлари кўрик-танловнинг мақсади ва уни ўтказиш шартларини ҳар бир бошланғич ташкилотга етказади.
4.3. Бошланғич ташкилот фаолиятини баҳолаш жараёнида сўнгги кўрик-танлов ўтказилган йилнинг апрель ойидан кўрик-танлов ўтказилаётган йилнинг апрель ойигача бўлган давр (икки йил) мобайнида амалга оширилган ишлар инобатга олинади. 

4.4. Кўрик-танлов тўрт босқичда, аъзолар сони 100 нафаргача бўлган бошланғич ташкилотлар ва 100 нафардан ортиқ бўлган бошланғич ташкилотлар ўртасида ўтказилади.
1-босқич.

Бунда бошланғич ташкилот тегишли тармоқ касаба уюшмаси туман (шаҳар) кенгашига (туман, шаҳар кенгаши бўлмаган тармоқларда тегишлилигича вилоят даражасидаги бирлашган қўмитага, ҳудуд бўйича масъул ташкилотчига, тармоқ касаба уюшмаси Республика кенгашига) 1-иловада келтирилган «Энг намунали бошланғич ташкилот» кўрик-танлови иштирокчилари фаолиятини баҳолаш мезонлари”да (кейинги ўринларда “баҳолаш мезонлари” деб аталади) белгиланган тасдиқловчи ҳужжатларни топширади.

Тармоқ касаба уюшмаси туман (шаҳар) кенгаши раёсатининг қарори билан ташкил этилган комиссия тақдим этилган тасдиқловчи ҳужжатларни кўриб чиқади, баҳолаш мезонларига мувофиқ баҳолайди ҳамда энг юқори балл олган 2 та (аъзолар сони 100 нафаргача бўлган ва 100 нафардан ортиқ бўлган) бошланғич ташкилот ҳужжатларини комиссия хулосаси кўрсатилган баённома ҳамда туман (шаҳар) кенгаши раёсатининг қарори билан кейинги босқичга тақдим этади.
Танловнинг 1 босқичи апрель-май ойларида тармоқ касаба уюшмаларининг туман (шаҳар), кенгашлари, туман (шаҳар) кенгаши бўлмаган тармоқларда тегишлилигича вилоят даражасидаги бирлашган қўмиталар, ҳудуд бўйича масъул ташкилотчилар, тармоқ касаба уюшмаси Республика кенгашлари томонидан ўтказилади.
2-босқич.

Тармоқ касаба уюшмалари Республика кенгашларининг Қорақалпоғистон Республикаси, вилоятлар ва Тошкент шаҳар бўйича масъул ташкилотчилари ҳамда вилоят даражасидаги бирлашган қўмиталар томонидан июнь ойида ўтказилади. 

Унда:

тармоқ касаба уюшмасининг туман (шаҳар) кенгашлари томонидан тақдим этилган баҳолаш мезонларида белгиланган тасдиқловчи ҳужжатлар тўғри ва холис тўлдирилганлиги раислар кенгаши қарори билан тасдиқланган комиссия томонидан кўриб чиқилади, энг юқори балл тўплаган 2 та (аъзолар сони 100 нафаргача бўлган ва 100 нафардан ортиқ бўлган) бошланғич ташкилот комиссия хулосаси кўрсатилган баённома асосида кейинги босқичга чиқарилади;

вилоят даражасидаги бирлашган қўмиталар жорий этилган тармоқларда  бошланғич ташкилотлар томонидан тақдим этилган баҳолаш мезонларида белгиланган тасдиқловчи ҳужжатлар тўғри ва холис тўлдирилганлиги бирлашган қўмита раёсати қарори билан тасдиқланган комиссия томонидан кўриб чиқилади, энг юқори балл тўплаган 2 та (аъзолар сони 100 нафаргача бўлган ва 100 нафардан ортиқ бўлган) бошланғич ташкилот комиссия хулосаси кўрсатилган баённома асосида кейинги босқичга чиқарилади.

Ушбу босқични ўтказиш бўйича ташкил этилган комиссиялар таркибига ҳудудий касаба уюшмалари ташкилотлари бирлашмаси вакили киритилиши шарт.

Кўрик-танловнинг туман (шаҳар), вилоят босқичида ғолибликни қўлга киритган бошланғич ташкилотларнинг ўзаро тажриба алмашишларини ташкил этиш, уларни рағбатлантириш, бошланғич ташкилотлар фаолият самарадорлигини оширишга қаратилган таклиф ва тавсияларни ишлаб чиқиш мақсадида Қорақалпоғистон Республикаси, вилоятлар, Тошкент шаҳар касаба уюшмалари ташкилотлари бирлашмалари томонидан кўрик-танловнинг вилоят босқичи якунига бағишланган тадбир ташкил этилади.

3-босқич тармоқ касаба уюшмалари Республика кенгашлари томонидан июль ойида ўтказилади. 

Мазкур босқичда тармоқ касаба уюшмаси Республика кенгашининг ҳудудлар бўйича масъул ташкилотчилари, вилоят даражасидаги бирлашган қўмиталар, ўрта бўғин касаба уюшмалари органлари бўлмаган тармоқларда эса бошланғич ташкилотлар томонидан тақдим этилган баҳолаш мезонларида белгиланган тасдиқловчи ҳужжатлар тўғри ва холис тўлдирилганлиги касаба уюшмаси Республика кенгаши раёсатининг қарори билан тасдиқланган комиссия томонидан кўриб чиқилади, энг юқори балл тўплаган 2 та (аъзолар сони 100 нафаргача бўлган ва 100 нафардан ортиқ бўлган) бошланғич ташкилот комиссия хулосаси кўрсатилган баённома ҳамда Республика кенгаши раёсатининг ушбу бошланғич ташкилотларни Республика финал босқичига тавсия этиш тўғрисидаги қарори Ўзбекистон касаба уюшмалари Федерацияси Кенгашига тақдим этилади.

4-босқич – Республика финал босқичи Ўзбекистон касаба уюшмалари Федерацияси Кенгаши томонидан ўтказилади.

4.5. Касаба уюшмалари органларида ташкил этилган комиссиялар тегишли босқичга тақдим этилган бошланғич ташкилотлар фаолиятини жойига чиқиб ўрганишлари мумкин.

IV. КЎРИК-ТАНЛОВНИНГ РЕСПУБЛИКА ФИНАЛ 
БОСҚИЧИ ҒОЛИБЛАРИНИ АНИҚЛАШ
4.1. Кўрик-танловнинг Республика финал босқичи ғолибларини аниқлаш учун Ўзбекистон касаба уюшмалари Федерацияси Кенгаши Раёсати қарори билан комиссия ташкил этилади.

Комиссия тармоқ касаба уюшмалари Республика кенгашлари томонидан тақдим этилган баҳолаш мезонлари, тасдиқловчи ҳужжатлар тўғри ва холис тўлдирилганлигини ўрганади.

4.2. Кўрик-танловнинг Республика финал босқичида иштирок этаётган бошланғич ташкилотлар фаолиятига қўйилган баллар 2-иловадаги «Баҳолаш варақаси»га киритилиб, умумлаштирилади ҳамда ягона рейтинг жадвалига киритилади. 

Рейтинг жадвали икки йўналиш бўйича алоҳида тузилади:

ижтимоий соҳада фаолият олиб бораётган корхона, ташкилот ва муассасалардаги бошланғич ташкилотлар бўйича;

саноат ва ишлаб чиқариш соҳасида фаолият олиб бораётган корхона, ташкилот ва муассасалардаги бошланғич ташкилотлар бўйича.

Ушбу рейтинг жадвали асосида энг юқори балл тўплаган бошланғич ташкилотлар кўрик-танлов ғолиби деб топилади.
4.3. Ҳар бир йўналиш бўйича 2 та биринчи ўрин, 2 та иккинчи ўрин ва 2 та учинчи ўринни эгаллаган ғолиблар аниқланади, яъни аъзолар сони 100 нафаргача бўлган ва 100 нафардан ортиқ бўлган бошланғич ташкилотлар алоҳида ғолиб деб топилади.
4.4. Баҳолаш якунлари бўйича комиссия хулосаси баённома кўринишида расмийлаштирилади, комиссия раиси ва аъзолари томонидан имзоланади.
Комиссия томонидан ғолиблар рўйхати уларни тақдирлаш бўйича тегишли қарор қабул қилиш учун Ўзбекистон касаба уюшмалари Федерацияси Кенгаши Раёсатига тақдим этилади.

Шунингдек, комиссия хулосаси ва тавсиясига кўра, Ўзбекистон касаба уюшмалари Федерацияси Кенгаши Раёсати қарори билан номинациялар эълон қилиниши мумкин.
4.5. Кўрик-танловнинг Республика финал босқичи ғолибларини тақдирлаш маросимини ўтказиш муддати ва уни молиялаштириш тартиби ҳамда миқдори Ўзбекистон касаба уюшмалари Федерацияси Кенгаши Раёсати томонидан белгиланади.
4.6. Кўрик-танловнинг Республика финал босқичида 1-ўринни эгаллаган бошланғич ташкилотлар икки йилдан кейин ўтказиладиган кўрик-танловда иштирок этмайди.

V. КЎРИК-ТАНЛОВ ҒОЛИБЛАРИНИ ТАҚДИРЛАШ
5.1. Кўрик-танловнинг ҳар бир босқичида ғолибликни қўлга киритган бошланғич ташкилотлар мазкур босқични ташкиллаштираётган касаба уюшмалари органлари томонидан белгиланган сарф-харажатлар сметаси доирасида рағбатлантирилиши мумкин.

5.2. Кўрик-танловнинг Республика финал босқичи ғолиблари Ўзбекистон касаба уюшмалари Федерацияси Кенгаши Раёсати қарорига асосан Федерация Кенгаши дипломи ҳамда қимматбаҳо совғалар билан тақдирланади.
VI. ЯКУНИЙ ҚОИДАЛАР
6.1. Кўрик-танловнинг босқичларида ғолибликни қўлга киритган бошланғич ташкилотларни тақдирлаш учун берилган дипломлар, совринлар, қимматбаҳо совғаларнинг сақланиши учун бошланғич ташкилот раиси (ташкилотчиси) шахсан масъул ҳисобланади.
6.2. Кўрик-танловнинг тегишли босқичлари якунлари бўйича комиссиялар хулосалари, қарорлари устидан тушган шикоят кейинги босқични комиссияси томонидан кўриб чиқиб, ҳал этилади.

6.3. Республика финал босқичи комиссиясининг хулосаси бўйича тушган шикоят Ўзбекистон касаба уюшмалари Федерацияси Кенгашининг Раёсати томонидан кўриб чиқилади.
